
Hoe Ong toeloeng oeroesin dia koerang adjar, Toehan denger anaknja mengadoe begitoe lantes mara panggil sama Leng Ijauw dateng, Toehan kata loe goewa poenja orang, en Taij Tjoe sepertie Toehan, kenapa loe branie lawan en poekoel? Leng Ijauw menjaoet kata hamba sepertie boedak, Taij Tjoe Toehan, die mana hamba branie poekoel, en Taij Tjoe poekoel hamba betoel, hamba tiada branie balessin, kapan Toehan tiada pertjaija bole panggil itoe orang-orang njang ada die sitoe liat, Toehan lantes soeroe panggil tanja sama itoe orang-orang njang ada die sitoe tempat pesta, dia orang-orang menjaoet kata hamba liat dia berdoewa belon sampe saling poekoel, tjoema saling makie sadja, Toehan kata saling makie djoega tiada patoet branie begitoe, en kaloe tiada ini orang-orang minta'in loe tentoe hoekoeman matie, sekarang mistie boewang kwe die tempat mata harie nama Baudjit Kiong, die blakang harie kaloe kwe ada poenja toeloengan bole impas kwe poenja hoekoeman, en WAKONG membrie hormat lantes kloewar pegie die Baudjit Kiong (tempat mata harie).

Tjarita die Baudjit Kiong (tempat mata harie) sekarang djadie njang pegang itoe pekerdjahan mata harie Teng Hoa, sebab lagie doeloe soeda lawan Leng Ijauw kala, djadie Teng Hoa poenja pangkat Leng Ijauw dapet, en Teng Hoa die soeroe rawatin mata harie atienja terlaloe mara sama Leng Ijauw, apa lagie dia denger Leng Ijauw die hoekoem boewang die sini, djadie Teng Hoa poenja pegangan, en Teng Hoa soeka atienja soepaija nantie die kenaija sama Leng Ijauw, apa dia maoe bikin bole djadie, lantas panggil dia poenja orang pesen kaloe Leng Ijauw dia toekar nama Wakong dateng die sini

